
Santalkoaḱ  Jumire  EPZ  Alo
Hoyoḱ  Khạtir  Santalkoaḱ
Teṅgo Daram Bạisi
Gaibandha Gobindogonj re Sahebgonj bạnij-bepar khạtir EPZ bạisạu
lạgit́te oka mon subạ tahẽkan ona bạtil lạgit́te mit́ṭen bạisi
se jarwaḱ hoyena. Ạgil hapṛamkoaḱ noa jumi ńutumte Moṅgolbar
setaḱ upạjilạ Kaṭamor ṭothare ạdibạsi ar santal hoṛko mit́te
noa bạisireko selet́ena. Sahebgonj-Bagdah Farm bhumi udhar songram
committee, Jatio Adibasi Porisod, Adibasi-Bangali Songhoti Porisod,
Gaibandha  Samajik  Songram  Porisod  noa  bạisi  ko
saṕṛaoleda.Santalkoaḱ jumire EPZ alo hoyoḱma roṛ uduḱket́a, jeno
santalkoaḱ mãyãmte ạruṕ akan noa cas-abad jumi nosṭo kate EPZ
alo benao rakaboḱma.

Sahebgonj-Bagdah  Farm  Bhumi  Uddhar  Songram  Committee  ren  convener
Philimon Baskey noa teṅgo daram bạisi ạyurkeda. Noa bạisire mit́
kathako roṛket́ manotanko modre Bangladesh Orthoniti Somiti ren sabha
mukhiạ  Professor  Dr.Abul  Barakat,  Dhaka  Biswabidaloy  ren  mahasoe
Professor  Rubaet  Ferdous,Jatiyo  Adibasi  Porisod  ren  sabha  mukhiạ
Robindronath Soren, LLRD ren nirbahi Director Shamsul Huda, Jasad
Cendrio Committee ren sangothonik Sompadok Golam Maruf Mona, Jela
Association ren sạdại sompadok Sirajul Islam Babu, Basad Nogaon
jilạ ren mit́ convener Joynal Abedin Mukul, Gaibandha Samajik Songram
Porisod ren convener Jahangir Kobir Tonu, Adibasi-Bangali Songhoti
Porisod  ren  ạyurić  Golam  Rabbani  Musa,  Probir  Chokroborti,  ar
eṭaḱko modre Dipayan Khisa,Afzal Hosain, Mirinal Kanti hõ selet́e
tahẽkana.

Manotan sawaliạko roṛ sodorkeda, noko pea santal hoṛko goć babotre
nit hõ jahan bicạr baṅge hoy akana. Bicạr ńutumte sarkaraḱ aema
adalot ar doptarkore nana parkan katha roṛ ạnḍuṅ baṛaet́ kana.
Menkhan  asami  dusi  hoṛko  laha  lahateko  ạcur  baṛaekana.  Okoege
baṅko  giripteret́ko  kana.  Ona  iạte  noko  dusikoaḱ  bicạr  ko
khojkeda.Ona são oṛaḱ raput́, luṭpaṭ ghoṭna reaḱ khotipurunko

khojkeda. Ar bises kaete je̠mon noa jumire EPZ alo benaoḱma, noa
babotre Sarkar ṭhen nehõr ko dohoket́a.

Meskoć
Meskoć

Baṅgladisom ren kạhũkoaḱ soṅkha tinạḱ?

Kelas hatao jokhen, Mahasoe mit́ṭen gidrại kuklikedea-

Mahasoe: Mase bacha lạitabonme, noa Baṅladosmre tinạḱgan
kạhũ menaḱkoa?

Gidra: Cedaḱ Mahasoe bam baḍaete, are hajar are sãe are
gel are (9,999)!

Mahasoe: Sạri sạrigem menet́ kana tho̠?

Gidrạ: Hẽ̠ Mahasoe, sạri katha kangea! Menkhan lekhare
thoṛako  ko̠m  ńõḱlen  khan  hudisme,  Baṅgladisom  khon
thoṛa  kạhũ  aḍepase  Bharot  disomte  peṛaḱko  caḱlao
akana. Ar thoṛako bạṛtilen khan hudisme, Bharot disom
khon bạṛtiko do peṛaḱko he̠ć akana.

Nigeria  Disom  Reaḱ  Girjạ

Oṛaḱre  Bạndukiạkoaḱ
Gulite 50 Hoṛko Goćena
Ạḍi bhabna reaḱ khobor. Nigeria disomre mit́ṭen Catholic girjare
bạndukiạko  hamla  akat́a.  Khobor  lekate  baḍae  ńamakana,  niạ
ghoṭnare maejiu ar gidrạko selet́ mõṛẽ gel hoṛko goćena.

Ona disom reaḱ Ondo nagraha ren Polis sabha mukhiạ Funmilayo Ibukun
Ondunlami baḍae ocokeda, girjạ oṛaḱ bahre ar bhitrire bạndukiạ
guli calaokateko goć akat́koa.

Ona nagraha reaḱ St. Francis Catholic girja oṛaḱre tinạk hoṛ
akham seko goć akana ona bae lại so̠do̠r akat́a. Menkhan ghoṭna
reaḱ karontet́ polis tojbijet́ kanako mente baḍae ńamena.

Ondo nagraha ren Govornor Ankunrin Oluwarotimi Akerodulo do ghoṭna
ṭhạ̃i-e hiri ạgukeda. Ar Haspatal re bhotri akan akham hoṛko são
ńapam baṛaena. Uni do Noạ ghoṭna do Genocide (gonohotta) mentey
ńumet́ kana.

Nigeria Catholic girjạ ren sabha mukhiạ Rev.Augustine Ikwu menkeda,
ạḍi hahaṛa ar duk reaḱ katha. Ente acin bạndukiạko St. Francis
Catholic girjạre hõ hamlako caḱlao akat́a mente baḍae ocokeda.

Nes  Bochor  Hõ  JSC  Ar  JDC
Bidạu Baṅ Hoyoḱa
Nes bochor ar darakan bochor JSC ar JDC  bidạu baṅ hoyoḱa mente
Sikhnạt Monrti Dipu Moni doe lại lahakeda.

Teheń (05 June) Robibar Sikhnạt Montronaloy reaḱ mit́ dupuṛuṕre
noa kathae menkeda.

Ona iạte kelasre okaṭaḱ bidạu hataoḱ Ona bidạu reaḱ jo̠ se
result  tege  bac-bachaokate  mimit́  pạṭhuạ  gidrạ  certificate  ko
emakoa.

Arhõe baḍae ocokeda, darakan bochor  khon nawa curriculum ehoṕ
lạgidoḱ kana. Inạkate ona dhara lekate jotowaḱ do manao gaonaoḱa.
Ar onka lekage kelas hõ calao idiḱa.

Lebṛa Se Piṭuk
Skul re mit́din Mithun aćren gate ko tuluće ńapamena. Ado boge-
judạe  kuliket́koa.  Khange  onko  modre  Ratun  ńutuman  koṛae
teṅgoyente mengo̠t́keda, Am begor cekate boge le tahẽ daṛekea! Ado
Limon  ńutuman  koṛae  mengo̠t́keda,  hape  thiroḱme.  Amge  cet́leka
menama? Nisṛauate menkeda cet́ khobor? E gate Laćtam do cet́ dosa
hoyena? Bogete co̠ṅ ro̠ho̠ṛ akantam. Khange Mithun raḱ mẽt́hãte
roṛkeda, noa ko din bogeteń uihạrket́pea.

Iń gogo khạtir lać reaḱ nonkan dosa hoe akantińa. Baṅma din
dinte lać moṭa calaḱkantińa, onate cet́ge bae jom ocońkana. Iń
sãope tahẽlen khan tinạḱ mońj mońjiń jom ńamkea.

Un jo̠khen ackage Mitu mengo̠t́keda, onatege amaḱ lać do dhạrti
lekage go̠lo̠ḱ kantama? Ma thir baṛakoḱpe. Delabon fuchka jo̠jo̠mbo
senlenge.  Khan  jo̠to̠  gate  mit́te  jo̠jo̠-heṛem  mesalate  fuchkako
jo̠mket́a.  Ado̠  Mitu  menkeda,  E  Mithun  teheń  khon  fuchka  jo̠m
mucạt́ena bujhạu?

Enḍekhan Mithun raṅgaote menkeda ṭhikgea. Ado Mitu arhõe menkeda
noa dhạrtire gogo lekan mońj gate mente celege bạnuḱkoa. Onate
teheń khonge am gogoaḱ katha lekam calaḱa, enḍekhan lać hõ baṅ
moṭaḱtama. Baṅkhan Hạti leka amaḱ lać hõ haraḱtama honaṅ.
Nonkako  sikhạu  paṛhaokedea.  Mithun  hõ  gatekoaḱ  kathae
hetaoaḱtakoa.  Ar  jo̠m  baṛakate  jo̠to̠ko  mit́te  oṛaḱko  ruaṛ

baṛaena.

 

Teheń  Khonaḱ  Booster  Doge
Emoḱ  Reaḱ  Kạmihora
Ehoṕena

Goṭa  dhạrtire  teheń  sạnicar  (4  June)  setaḱ  9  baja  khonaḱ
ko̠ro̠na ṭikạ booster doge reaḱ kạmihora ehoṕena. Darakan 10 June
dhạbić noa calao idiḱa. Mit́ haptare mit́ karoṛ khon bạṛti hoṛ
booster  doge  tabereko  ạgikoa  mente  Sastho  Odhidapter-e  baḍae
ocokeda.

Inạkate  Sastho  Odhidapter  arhõe  lại  so̠do̠rkeda,  jo̠to̠  ṭikạ
center kore setaḱ 9 baja khonge ṭikạ emoḱko ehoṕa.  Ona iạte
booster doge hatao lạgit́ ṭikạ card sãote idi torae jạruṛ kana.
Enḍekhan noa hataore jahan eṭkeṭõṛẽ baṅ hoyogo̠ḱa. Ar algate
ṭikạ bon hataojoṅ daṛeaḱa.

Teheńaḱ Khilạḍko
Criket

England-New Zealand

Pạhil test, tesaraḱ din

Dhinạn 4 baja okte

Ten 1 channel re porcaroḱa.

Phuṭboll

UEFA Nations League

Italy-Zarmany

Ńindạ 12:45 miniṭ khon ehoṕa.

Ten 1 channel re.

La Lega

Dosar bibhag

La palmas-Tenerif

Ńindạ 1 baja khon

T sports channel re ńel ńamoḱa.

Teheń abo noa ko eneć-khilạḍ  Tv rebo ńeljoṅ daṛeaḱa. 

“Hape , Nitoḱ Do Baṅ!
Mạhir Saichuri ar Bahadur Besra ạḍi gatekin tahẽkana. Unkin do din
mujurikin  kạmia.  Ar  nonkate  gharońjkin  calaoet́  tahẽkana.  Ado
mit́din duṛuṕ pante kate duk-suk reaḱ kin galmaraoeda. Arkin kukli
kana cekatelaṅ kisạ̃ṛoḱa? Mạhir Saichuri doe menkeda mit́ṭen
bisesi gại laṅ kirińea. Ar kin goṭakeda bana hoṛte gại kin
kirińea  mente.  Mạhir  Sạ̃icuri  do  oṛaḱ  sen  kate  ać  bạhui
metadea, ar bạhu do noa katha ańjom kateće rạskạyena. Khan ać
ṭhen thoṛa gohona tahẽkana ona do ać jãwãeye emadea. Ar nonkage
Bahadur  Besra  hõ  ać  bạhu  tuluće  galmaraokeda.  Ać  bạhu  doe

menkeda judi gại-e goćlen khan cet́ hoyoḱa? Gại hõe goćena ṭaka
hõ cabayena. Mạhir Sãicuri metaeme, hape nitoḱ do baṅ! Taenomte
gạilaṅ kirińea..

Thoṛa  din  tayom  unkin  bar  gate  do  ar  hõkin  ńapamena.  Mạhir
Sãicuri do Bahadur Besrae kulikedea, cet́ gate gạilaṅ kirińea?
Bahadur Besrae menkeda, judi gại-e goć emanlen khan? Mạhir Sãicuri
menkeda, ạuri kiriń khonge gại gujuḱ reaḱgem roṛkeda. Ar Bahadur
Besra do mirũ cẽṛẽ roṛ leka inạ mit́ kathage roṛkeda “gại-e
goćlen khan hape nitoḱ do baṅ thoṛaṅ cintạ ńõḱlenge.

Mạhir Saichuri do hạṭiạ calaokate mit́ṭen gại-e kiriń ạgukedea
ar  gại  jotone  dhurạuena.  Ar  laha  khon  ạḍi  besto  din  khemaoe
ehoṕena.Nitoḱ  Mạhir  Saichuri  do  lahate  leka  gateko  sãote  bae
ńapam daṛeaḱ kana. Ar note Bahadur do din mujur kạmi kate ńuhum
seć gateko sãoe ńapamoḱa. Are gại kirińkate Mạhir Sãicuri do
ạḍi jhamelarey menaea ar bae dãṛã daṛeaḱ kana.

Ar note Mạhir do gại toae ạkhrińa, ar mihũ hopon hõ ńam kedea.
Ar nonkate Mạhir Saichuri do bại bạite kisạ̃rena. Ente gại ko
saṅgeyentaea.

Noa golpo khon cet́ bo cet́ daṛeaḱea.

Hape nitoḱ do baṅ! Noako menkate aṭkao baṅbon tahẽna.1.
Bạṛićaḱ ko (Negetive) cintạ bo̠ho̠ḱre baṅ ạgui hoyoḱa.2.
Bhageaḱ ko (Positive) em cintại ar ona lekam kạmi, enḍekhan3.
mońj jo̠ ńam re hõm ńamgea.
Jhuki bam hatao lekhan bam jitạu daṛeaḱa. No risk no again,4.

Meskoć
Meskoć

(1)

Tayom daram dinko reaḱ nạmuna-

Mahasoe: ‘Mit́ dhaoiń thapaket́mea’-noa reaḱ tayom daram (future
tense) do cet́ hoe botećkoḱa mase lạime.

Pạṭhuạ gidrạ: Mahasoe, oṛaḱ ruạṛok jo̠khenem ńela honḍar
gạḍi reaḱ cãk do puncture akantama.

(2)

Sim Kombṛowaḱ Kại Ikạ-

Mit́ṭen kombṛo girjạre hećkate Father-e metaekana-

Kombṛo: E Father, mit́ṭen sim iń kombṛoledea. Ado̠ kại akat́
ńutumte ikạkạńme baṛe?

Father: Nonka do o̠ho̠ge hoekoḱ honaṅ. Laha uni Sim Mạlik ṭhen
jimạ oṭokaema.

Kombṛo:  Ruạrkaea  menteń  kurumuṭuleda,  menkhan  mạlik  do   bae
hataoledea.

Father: Enḍekhan kại do ikạḱgetama. Ente ruạṛkaegem menlet́a,
mạlikge co bae rebenlen.

Ado̠ uni kombṛo ạḍi rạskạ ar do̠n kucuṛate oṛaḱe ruạṛena. Ar
nahte Father ma oṛaḱ ruạṛ kate ńelket́ aćren simge bạnuikade.

Tv Re Teheńaḱ Khiạḍ
Phuṭboll

Euro champion-Copa America

Italy-Argentina

Ekal tala ńindạ 12:45 baja okte ehoṕa.

Ten 1 channel re.

UEFA Nations League

Poland-Wales

Noa hõ ńindạ 10 baja jo̠khen eho̠bo̠ḱa.

Ten 1 channel re.

Tinạḱ  hoṛ  do  khilạḍbo  kusiaḱ,  teheńaḱ  noa  khilạḍ  ńel
lạgit́ ma tạṅgi horre tahẽntabonpe.


